
ELEKTRON TIJORAT SHARTNOMALARINING AN’ANAVIY TIJORATDAGI 
SHARTNOMALARDAN FARQI VA O‘ZIGA XOSLIKLARI 

Adizova Nargiza Parda qizi 
Toshkent davlat yuridik universiteti magistratura talabasi 
Toshkent, O‘zbekiston 

Annotatsiya: ushbu tezisda electron tijorat shartnomalarining tuzilishi, shakli va amalga oshirilishi bilan bog’liq 
an’anaviy shartnomalardan farqli jihatlari, elektron shartnomalarga qo‘yiladigan talablar va ularni tartibga 
soluvchi qonunchilik asoslari, electron tijorat shartnomalarining afzalliklari va kamchiliklari, electron 
shartnomalarning o‘ziga xosliklari O‘zbekiston, Buyuk Britaniya va Yevropa Ittifoqi qoidalari orqali o‘rganilib, 
atroflicha tahlil qilinadi. Shuningdek, electron shaklda tuzib bo‘lmaydigan shartnoma turlari, electron 
shartnomalarni E-imzo bilan tasdiqlash masalalari, Internet tarmoqlaridagi barcha takliflar oferta hisoblanmasligi 
masalalari ham tahlil qilinadi. 

Kalit so‘zlar: elektron shartnoma, oferta, aksept, electron imzo, axborot vositachilari, kiberxavfsizlik, electron 
axborot almashish. 

 

DIFFERENCES AND CHARACTERISTICS OF ELECTRONIC COMMERCIAL 
CONTRACTS FROM TRADITIONAL COMMERCIAL CONTRACTS 

Adizova Nargiza Parda qizi 
Master's student at Tashkent State University of Law 
Tashkent, Uzbekistan 
 

Abstract: This thesis studies and analyzes in detail the differences between electronic commercial contracts and 
traditional contracts in terms of their structure, form and implementation, the requirements for electronic 
contracts and the legal framework regulating them, the advantages and disadvantages of electronic commercial 
contracts, and the specifics of electronic contracts through the rules of Uzbekistan, Great Britain and the European 
Union. It also analyzes the types of contracts that cannot be concluded electronically, the issues of confirming 
electronic contracts with an E-signature, and the fact that not all offers on the Internet are considered offers. 

Keywords: electronic contract, offer, acceptance, electronic signature, information intermediaries, cybersecurity, 
electronic information exchange. 

 
DOI: https://doi.org/10.47390/978-9910-09-176-6/rkm-42  
 

O‘zbekistonda elektron tijorat shartnomalarini tartibga soluvchi bir qancha 

qonunchilik normalari mavjud bo‘lib, jumladan, “Elektron tijorat to‘g’risida”gi qonun: 

shartnomalar tuzishga doir umumiy talablar; elektron tijoratdagi elektron hujjatlarning va 

elektron xabarlarning yuridik kuchi; elektron tijoratda ofertaga doir talablar; elektron tijoratda 

hujjatlarni saqlashning o‘ziga xos xususiyatlari; elektron tijoratni amalga oshirish jarayonlari; 

shartnomani tuzish tartibi; raqamli mahsulotlar bo‘yicha shartnomalarni rasmiylashtirishning 

o‘ziga xos xususiyatlari; elektron tijoratda shartnomalar shartlarining o‘ziga xos xususiyatlari 

kabi qoidalarni tartibga soladi. O‘zbekiston Respublikasi Fuqarolik kodeksi, “Xo‘jalik yurituvchi 

subyektlarning shartnomaviy-huquqiy bazasi to‘g’risida”gi qonun, Vazirlar Mahkamasining 

2016-yil 2-iyundagi 185-son “Elektron tijoratda bitimlarni amalga oshirish tartibini yanada 

takomillashtirish chora-tadbirlari to‘g‘risida”gi qarori electron tijorat shartnomalarini tartibga 

soluvchi qonunchilik hujjatlari hisoblanadi. 

https://doi.org/10.47390/978-9910-09-176-6/rkm-42

Elektron tijorat shartnomalari taraflarning huquq va majburiyatlarini vujudga 

keltirish, o‘zgartirish va bekor qilishga qaratilgan, electron savdo maydonchasi – axborot 

kommunikatsiya texnologiyalari yordamida tuzilgan kelishuvidir. Elektron shartnoma va 

an’anaviy shartnomalarning mazmun mohiyatida o‘xshashliklar ko‘p, faqat ayrim jihatlari 

bilangina bir-biridan farqlanadi. O‘xshash jihatlariga e’tibor qaratsak, ikkala shartnoma ham 

taraflarning kelishuviga ko‘ra tuziladi va taraflar uchun huquq va majburiyatlar keltirib 

chiqaradi. Farqli jihatlari esa, birinchidan, shakl jihatidan an’anaviy shartnomalar og’zaki va 

yozma shaklda tuziladi, shaxslar tomonidan imzolanadi va muhr bilan tasdiqlanadi. Elektron 

shartnomalar esa yozma shaklda tuzilgan hisoblanadi va electron raqamli imzo bilan 

tasdiqlanadi. “Elektron tijorat to‘g’risida”gi qonunning 14-moddasiga ko‘ra, shartnomalarni 

tuzish chog‘ida qonunchilikda yoki taraflarning kelishuvida hujjatni o‘z qo‘li bilan imzolash 

talab qilingan hollarda elektron hujjat, agar shartnoma tarafi tomonidan elektron raqamli imzo 

bilan tasdiqlash tartib-taomili bajarilsa, imzolangan deb hisoblanadi. Elektron tijoratdagi 

hujjatda hujjatni imzolagan shaxsning roziligini ifodalaydigan hamda uni identifikatsiya va 

autentifikatsiya qilish imkonini beradigan elektron tasdiqlash usullari (“SMS”, “Face-ID” va 

boshqalar) ham imzo sifatida tan olinadi.  

Elektron shartnomalar bir qancha qulaylikka ham ega hisoblanadi, ya’ni electron 

shartnomani tuzish an’naviy shartnoma tuzishdan ko‘ra, tezroq va qulayroq amalga oshiriladi. 

Elektron shartoma tuzish uchun joy talab qilinmaydi, kompyuter texnologiyalari va uzluksiz 

internet tarmog’ining o‘zi kifoya qiladi. Bundan tashqari an’naviy qog’oz shaklida tuziladigan 

shartnomalarni saqlash uchun fizik joy talab etiladi, electron shartnomalar raqamli serverlarda 

saqlanadi. Shu jihatdan electron shartnomalarning saqlanishi bo‘yicha kiberxavfsizlik masalasi 

ham bugungi kunda juda dolzarb masala hisoblanadi. Elektron tijoratni amalga oshiruvchi 

subyektlar shartnoma tuzish jarayonida shartnomadagi ma’lumotlarning o‘zgarib qolishi yoki 

uning butunlay tizimdan o‘chib ketishini oldini olish uchun kiberxavfsizlikni ta’minlashi zarur.  

Q.Mehmonov o‘zining ilmiy izlanishlarida internet orqali shartnoma tuzish odatdagi 

shartnoma tuzishdan bir qator xususiyatlari bilan farqlanishini keltirib o‘tgan. Jumladan: 

Birinchidan, taraflar yuzma-yuz o‘tirmagan holda onlayn muhitida bo‘lishi va internetdan 

foydalanish imkoniyatiga ega bo‘lishi zarur. Ikkinchidan, oferta va aksept ham o‘ziga xos 

shaklda, ya’ni internetga joylashtirilgan bo‘ladi. Bunda har qanday taklif ham oferta sifatida 

qaralmasligi zarur. Ayrim hollarda oferent ofertaga qo‘yiladigan talablarni batafsil o‘z 

vebsaytida e’lon qiladi. Uchinchidan, internet orqali tuzilgan shartnoma elektron hujjat 

shaklida namoyon bo‘ladi. Ya’ni elektron shaklda qayd etilgan, elektron raqamli imzo bilan 

tasdiqlangan va elektron hujjatning uni identifikatsiya qilish imkoniyatini beradigan boshqa 

rekvizitlariga ega bo‘lishi shart. To‘rtinchidan, aksariyat fuqarolik-huquqiy shartnomalarni 

internet orqali tuzish mumkin bo‘lsada, ayrim istisnolar ham mavjud. Bunda, avvalo shartnoma 

narsasi va mohiyatidan kelib chiqiladi. Beshinchidan, internet orqali shartnoma tuzish yagona 

qonun hujjati bilan emas, balki kompleks qonun hujjatlari bilan tartibga solinadi. [2; 44-45 b.] 

Ushbu fikrlarga qo‘shilgan holda, bir qancha qo‘shimchalarni keltirib o‘tish mumkin: 

qonunchilikka ko‘ra shartnoma taraflarning ixtiyoriy kelishuviga ko‘ra tuzilishi kerak. Shunga 

ko‘ra taraflar o‘zining erk-irodasini ixtiyoriy bildirayotganini tasdiqlash electron 

shartnomalarda muammolarni yuzaga keltirishi mumkin. Buning oldini olish maqsadida Buyuk 

Britaniya sud amaliyotida electron shartnomani imzolashda guvohlarning ishtirokini 

ta’minlash qoidasi belgilangan. Odatda electron shartnomalarni electron imzo bilan 

tasdiqlashning o‘zi taraflarning roziligini bildiradi. 

Elektron shartnomalarning o‘ziga xos tomonlaridan biri sifatida barcha turdagi 

shartnomalarni ham electron shaklda tuzishning imkoni yo‘qligi bilan izohlash mumkin. 

I.Rustambekovning fikricha, qonun hujjatlariga asosan, davlat ro‘yxatidan o‘tkazilishi talab 

qilinadigan shartnomalar, xususan, ko‘chmas mulk bilan bog’liq bitimlar yoki patentdan o‘zga 

shaxs foydasiga voz kechish shartnomalari; notarial tasdiqlashni talab qiluvchi bitimlar, 

masalan, renta shartnomasi; odatdagi tartibda vasiyatnoma tuzish, shuningdek, o‘zining 

alohida tuzilish tartibiga ega bo‘lgan birja bitimlari internet tarmog’i orqali electron tijorat 

doirasida electron shartnoma shaklida tuzilishiga yo‘l qo‘yilmaydi. Ularning electron 

shartnoma shaklida tuzilishi shartnomaning haqiqiy emasligiga olib kelishi mumkin. [3; 61-b.] 

Ushbu qoidalar “Elektron tijorat to‘g’risida”gi qonunning amal qilish sohasi bilan ham 

belgilanadi, ya’ni qonunning 1-moddasida quyidagicha qoida belgilangan: Ushbu Qonunning 

amal qilishi: tovarlarning (ishlarning, xizmatlarning) davlat xaridlari to‘g‘risidagi 

qonunchilikka muvofiq amalga oshiriladigan davlat xaridlariga; birja faoliyati uchun 

litsenziyalarga ega bo‘lgan birjalarda tuziladigan kelishuvlarga nisbatan tatbiq etilmaydi. [1; 1-

modda]  

Elektron tijorat shartnomalarida e’tibor qaratishimiz lozim bo‘lgan masalalardan biri 

bu – internet saytlari va dasturlardagi barcha taklif va reklamalar oferta hisoblanish yoki 

hisoblanmaslik masalasidir. Internet sahifasida joylashtirilgan taklif va reklamalar oferta 

hisoblanadimi degan savolga javob berishda ikki asosiy holatga e’tibor qaratish zarur. Birinchi 

holatda, bu taklif ommaviy oferta bo‘lishi mumkinligi, ya’ni shartnomaning barcha muhim 

shartlarini o‘z ichiga olgan va taklif qiluvchi tomon taklifni ko‘rib chiqqan har qanday shaxs 

bilan ushbu shartlar asosida shartnoma tuzishga tayyorligini bildirgan bo‘lsa bu ommaviy 

oferta bo‘ladi va oferta yo‘llovchi taraf aksept yuborgan har qanday shaxs bilan shartnoma 

tuzishga majbur bo‘ladi. Ikkinchi holatda esa, bu faqat reklama yoki ofertaga taklif bo‘lib, 

haqiqiy oferta sifatida qabul qilinmaydi va taraf shartnoma tuzish majburiyatiga ega bo‘lmaydi. 

Ushbu ikki jihatni tushunish shartnoma tuzilishida xatoliklarga yo‘l qo‘ymaslik va kelajakdagi 

nizolarni oldini olish uchun juda muhimdir. Masalan, Buyuk Britaniyada sayt orqali e’lon 

qilingan mahsulotlar ommaviy oferta sifatida emas, balki oferta berishga chaqirish (ofertaga 

taklif) sifatida ko‘riladi. Internet-do‘konlarda esa saytning foydalanish qoidalarida taklifning 

haqiqiy oferta ekanligi ko‘rsatiladi. Shunday qilib, sotuvchi muammoli vaziyatlar yuzaga 

kelmasligi uchun sayt shartlarini batafsil va aniq belgilab qo‘yadi. Shuningdek, Germaniya va 

Buyuk Britaniyada do‘kon vitrinasi orqali ko‘rsatilgan mahsulotlar ham oferta emas, balki 

ofertaga taklif deb hisoblanadi (invitatio ad offerendum). 

Xulosa qiladigan bo‘lsak, elektron tijorat shartnomalari an'anaviy shartnomalardan 

shakl, imzolash usuli, tezkorlik, xavfsizlik, huquqiy asos va saqlash jihatidan tubdan farq qiladi. 

An'anaviy shartnomalar ko‘pincha qog‘ozda tuzilib, qo‘l bilan imzolansa, elektron tijorat 

shartnomalari raqamli shaklda bo‘lib, elektron imzo va maxsus texnologiyalar orqali 

tasdiqlanadi. Bundan tashqari, elektron shartnomalar masofadan tezkor va qulay tuzilishi, 

shifrlash orqali yuqori xavfsizlikka ega bo‘lishi bilan ajralib turadi. Ular maxsus elektron tijorat 

qonunlari asosida tartibga solinadi va raqamli formatda saqlanadi, bu esa arxivlash va 

boshqarishni osonlashtiradi. Shu bilan birga, an'anaviy shartnomalar aniq huquqiy an'analar 

va amaliyotlarga tayangan holda tuziladi, biroq jarayonlari ko‘proq vaqt va mehnat talab qiladi. 

Shunday qilib, elektron tijorat shartnomalari zamonaviy texnologiyalar yordamida an'anaviy 

shartnomalarga nisbatan yanada samarali va xavfsiz huquqiy vosita sifatida shakllanmoqda. 

